
					此页尚未校对




　〈垊奪劵○盛庸北征屢有功封歷城侯充平燕將軍殺張玉譚淵四年浦口戰敗降附鎮守山東元年致仕以〉

　〈陳瑛劾怨望削爵暴卒○徐凱合肥人建文元年從何福征百夷有功已而兵潰滄州被執遣至北平仍其官〉

　〈暴卒○甯忠后死難○平安滁州人北征有功進副總兵安力舉數百斤善戰靈壁之敗被執以爲北平都司〉

　〈進都督僉事七年　文皇忽問安乃尙無恙安慙經死〉

祭吿天地祖廟吿出征也○誡北征諸將士曰昔蕭繹舉

兵入京而令其下曰一門之內自極兵威不仁之極今爾

將士與　燕王對壘務體此意無使朕負殺叔父名

　〈朱鷺曰是興亡一大機也內兵心忌　文皇膽張此瑕而彼堅又何俟接戰覘勝負哉夾河戰後文皇直抵京〉

　〈師無退計挺身當前或軍騎殿後　上敎之也眞宋襄之仁義也讀史至此啞然失笑當時在廷諸臣不出一〉

　〈言相難何歟〉

書諭諸王削燕屬籍○檄山東河南山西給軍餉○赦程

濟出獄擢爲翰林編修充軍師護諸將北征

　〈按濟朝邑人徐州之捷諸將樹碑叙功濟一夜往祭碑人莫測其意後　文皇見碑大怒椎之遽止曰爲我錄〉

　〈文來因按姓名行族誅濟姓名獨没斷處得免　上出亡時問計濟濟曰云云乃免立召僧入爲　上薙髮從〉

　〈出亡遇險輒用術脫去數十年後隨　上至南京莫知所終與同邑高翔起明經翔勵名節濟好術數翔曰願〉

　〈爲忠臣濟日願爲智士其後翔九十死難〉

置平燕布政司于眞定命刑部尙書暴昭掌司事時北平

布政司爲燕所據故也○贈故翰林待制王禕爲翰林學

士謚文節

　〈按開國以來文臣無謚自偉始以其子紳爲之請也〉

--

徵雲南兵○己酉耿炳文兵次眞定壬子靖難兵入雄縣

降鄭州都督楊松潘忠俱被執辛酉靖難兵逼眞定耿炳

文迎戰大敗奔入城被圍副將軍李堅甯忠都督顧成指

揮劉燧等俱被執癸亥圍解靖難兵還北平先是炳文率

所部兵分遣徐凱駐河閒潘忠屯鄭州楊松率銳鋒九千

進據雄縣約忠爲殿壬子中秋夕　文皇度松等夜飲不

備率衆渡白溝河夜半攻破雄城屠之九千人皆戰死潘

忠來援松　文皇先遣譚淵領千人伏月漾橋水中忠至

伏發夾擊忠松俱被執幷失鄭州　文皇曰炳文在眞定

不虞我至由閒道破之必矣時炳文兵營滹沱河南北其

部將張保降燕言狀　文皇厚撫之遣歸詐言被縳脫還

又言雄鄭破降燕兵且旦夕至若河南兵北移庶可倂力

以禦炳文遽用保言移營壬戌　文皇遣將攻破其東南

炳文出戰大敗奔入城副將軍李堅甯忠及都督顧成河

托指揮劉燧皆被執成降燕燕兵遂圍城炳文盡力堅守

　文皇乃解圍還數日之閒內兵死者斬殺幾五萬溺死

無筭遺馬甲錙重亦無算○吳傑率師來援眞定失律兵

潰

九月以曹國公李景隆爲征虜大將軍代炳文還炳文稱

老將善戰至是敗　帝有憂色召羣臣問計黃子澄對曰

